
თარგმნა ანა მირიანაშვილმა

მოქმედი პირნი: (სახელები შეიძლება შეიცვალოს)
დანი

ბიანკა (შეიძლება გახდეს ანკა)
ბუგი (ბიჭია)
რობერტი (შეიძლება გიორგი)
როქსანა

ფლორი
პერსონაჟების ასაკი მერყეობს 16-დან 19 წლამდე. მოქმედება ხდება თანამედროვე დროში, პატარა ქალაქის ერთ-ერთ მიყრუებულ უბანში ან გარეუბანში, რომელიც სავსეა ნაცრისფერი, უღიმღამო კორპუსებით; მაღაზიები, პარკი, ძველი ქიმიური საწარმო (ქარხანა) დიდი შავი მოჩვენებასავით წამომართულა მათ თავზე. გვიან ღამით, როდესაც ყველა ფანჯარაში სინათლე ქრება, ქალაქს მხოლოდ დიდი, მწვანე დისკო-ლაზერის შუქი გადაუვლის ხოლმე.
1. ბიანკა
დანი: 
ოდესმე მწვანე კატა თუ გინახავთ? ძალიან მაგარი რამეა. დამიჯერეთ. ვერ ავხსნი. უბრალოდ წარმოიდგინეთ ჩვეულებრივი კატა, ნებისმიერი, გინდა ზოლიანი, გინდა უზოლო. და მერე წარმოიდგინეთ იგივე კატა, ოღონდ მწვანე ფერის. 

უმაგრესი რამეა. ცოტა საშიშიც. წარმოიდგინეთ, რომ ფაბრიკის უბანში მოძრაობთ, ყველაფერი საზიზღარია, ნაცრისფერი. ხედავ ბებერ ქალებს, პარკებით ხელში... ვიღაც დაღლილი ქალი აივანზე სარეცხს ფენს, მაგარი გათიშულია, თვალები ჩაშავებული აქვს. პირველი სართულიდან ბანძი მუსიკა გესმის, ბირჟავიკები სადარბაზოებთან დგანან, ბიჩოკებს ეწევიან და მზესუმზირის ნაჭუჭის ფურთხებით სკდებიან. მთელ უბანში შემწვარი ქონის სუნი დგას, აყროლებული ქოლგასავით გადაფარებია ქუჩას. და უცებ ხედავ მწვანე კატას. შეიძლება სამზარეულოს ფანჯრის რაფაზეა წამოსკუპული ან მაღაზიის წინ მიტასაობს, ანდა ვიღაც გამვლელს ფეხქვეშ გაუძვრება და მიიპარება.
ბიანკა:

ლიანდაგზე ხურდა ფულს თუ დადებ და ტრამვაის გავლის მერე აიღებ, იმ ადამიანის სახელის პირველ ასოს დაინახავ, ვისაც ცოლად გაყვები. ოღონდ მატარებლებზე იგივე არ გამოდის. ანუ თუ ხურდას რკინიგზის ლიანდაგზე დადებ, არასწორ ასოს ამოგიგდებს და მერე მაგარ გაუგებრობაში ხვდები რა. მოკლეთ, ტრამვაიზე უნდა სცადო. მესამე სართულზე რო დანა ცხოვრობს, იმას „ო“ ამოუვიდა, მარა აიჩემა, გინდა თუ არა, თ იყოო. რატომღაც დარწმუნებულია, რო ცოლად უცხოელს გაყვება. მე, მაგალითად, მჯერა მაგის. იმიტო რო ერთი რვაჯერ მაინც ვცადე და არაფერი ამომივიდა. დედას გეფიცებით. საერთოდ არანაირი ასო არ ამოვიდა. პირიქით, რო გამოსულიყო, ეგ გამიკვირდებოდა. იმიტო რო ქმარი მაინც არასდროს არ მეყოლება (მაინც არ გავთხოვდები). ესე მგონია, რო ალბათ სადღაც 20 წლის უნდა დაქორწინდე, ხო? მე კიდე ოც წლამდე ვერ მივაღწევ. არ ვიცი, ეგ კარგია თუ ცუდი...
ბუგი: 

ჩემი რეცეპტი საკმაოდ მარტივია. დაფხვნი ყველა აბს, რასაც სახლში იპოვი და ერთ ჭიქა წყალში გახსნი. ბოლოს რო ვცადე, ბებიაჩემის წნევის წამლები ჩავყარე, პატარა ფერადი აბები იყო, წითელქუდას ნაღდად ეგეთი ღილები ექნებოდა. მოკლედ, ჯერ წყალს ასხავ, მერე ფხვნილს ყრი და ისღა დაგრჩენია, ეს ყველაფერი გადაყლაპო. რამდენიმე წამში იწყებ სუპერ მოგზაურობას ციცქნა, ვარდისფერი თვითმფრინავით. ფანჯრიდან (ილუმინატორიდან) ხედავ ათასობით და მილიონობით ნარინჯისფერ თევზს, პლასტმასის ფრთებიანი სტიუარდესა ვისკის გისხამს, თვითმფრინავი კი თეთრ ღრუბლებს მიაპობს საათში 3000 კმ სიჩქარით.
დანი:

როცა მას (კატას) დაინახავ, იმ წამიდან ყველაფერი იცვლება. ხო აზზე ხარ... მთელ ამ უფერულობაში უცებ მწვანე კატა გეჩითება! და გგონია, რო იმ საშინელ უბანში კი აღარ ხარ, სადღაც სხვაგან წახვედი... სხვა ადგილას... როგორ აგიხსნათ... არა, ვერ ვხსნი, მაგას სიტყვებით ვერ აღწერ და თუ რაღაცას სიტყვებით ვერ ხსნი, ესე იგი, მართლა არაჩვეულებრივი რამეა.
ბუგი:

რამდენიმე წუთში ზღვის პირას აღმოჩნდები, პატარა სოფელში. შოკოლადისკარებიან სახლში მოხუცი ქალი გელოდება, შენთვის ჟოლოს ღვეზელი გამოუცხვია. წარმოიდგენ, როგორ ზიხარ იასამნის ხის ქვეშ და ნამცხვარს იტენი. და უცებ ხედავ - მოდის შენი შეყვარებული, ჯინსის ქურთუკი აცვია. გიახლოვდება და გეხუტება. ანდა ის გოგო, მეტროში რო ნახე, წითელპალტოიანი, სულ ერთი წამით რომ ჩაგხედა თვალებში და მას მერე, ყოველ დილას მასზე ოცნებით იწყებ, ანდა შენი მეზობელი მაქსი, რომელთან ერთადაც ბამბის ნაყინს ჭამდი ხოლმე.
ბიანკა:

გათხოვილ ქალს ტყავის საფულე დააქვს, სულ სარეცხი ფხვნილის სუნი ასდის და ხშირად ტირის. ძირითადად ტუალეტში ტირის, სადაც ტირილის ხმას ვერავინ გაიგებს. მაგრამ ხანდახან თავს ვერაფერს უხერხებს და ავტობუსის გაჩერებაზეც ტირის, გარშემო კი უამრავი ხალხი დგას და მას მიშტერებია. ავტობუსის გაჩერება ტირილისთვის კი არ არის, იმისთვისაა, რომ იქ ავტობუსს დაელოდო. ასე რომ, ასეთმა ქალებმა როგორმე თავი უნდა შეიკავონ და ისეთი ადგილი მოძებნონ, სადაც ტირილის დროს ცუდად არავინ შემოგხედავს.
დანი:

თუკი რაღაცაზე დიდი ხნის განმავლობაში იფიქრებ (იოცნებებ), აგისრულდება კიდეც. კატის შემთხვევაში სამი წელი დამჭირდა. რო გამეცოცხლებინა, რა. ხო ხვდებით. ერთხელ, შუადღისას, სუპერმარკეტის რიგში ვიდექი, წინ მოხუცი კაცი მედგა და უცებ ურიკაში არ დავლანდე?! ზუსტად სამი წამით გამოჩნდა და აბსოლუტურად დარწმუნებული ვარ, რო ჩემ გარდა არავის შეუმჩნევია. მაგრა გამისწორდა. 
ბუგი:

წარმოიდგინეთ, რო იმ იასამნის ხის ქვეშ შეიძლება დაინახო ნებისმიერი ადამიანი, ვინც გინდა. და თუ არ გინდა, ვინმე მოვიდეს, არავინ მოვა. იმიტო რო იმ ადგილზე მარტო ის ხდება, რაც შენ გინდა. ალბათ გაინტერესებთ, შეიძლება თუ არა იქედან შინ დაბრუნება. გარწმუნებთ, რომ - დიახ, შეგიძლიათ. ეს იქიდან ვიცი, რომ ერთხელ მეც ვიყავი იქ და დავბრუნდი. ასე რომ, ნურაფრის შეგეშინდებათ. მხოლოდ ის ფხვნილი უნდა გააზავოთ და თვალები დახუჭოთ.
ბიანკა:

ცხოვრებაში არასდროს მიტირია. ვიცი, ცოტა უცნაურია, მაგრამ დედაჩემმა მითხრა, რომ არასოდეს მიტირია, პატარაობაშიც კი. მშობლები მაგრა პანიკობდნენ, ეგონათ, რაღაც მჭირდა. მაშინაც კი არ მიტირია, როცა ბატონი პრეზიდენტი მოკვდა. ბატონი პრეზიდენტი ჩემს ზაზუნას ერქვა. მიხაროდა კიდეც, რადგან ვიცოდი, რომ რეინკარნაციის შემდეგ ამქვეყნად ადამიანის სახით მოვიდოდა, ეს კი დიდი შეღავათია, რადგან ნახერხით სავსე გალიაში უაზროდ ბოდიალის და საშინელი მოწყენილობის ნაცვლად, ბოლოს და ბოლოს კოკა-კოლას დალევდა და მანქანით გაისეირნებდა. ძალიან გამიხარდებოდა, თუკი რეინკარნაციის შემდეგ კალიფორნიელი კინოვარსკვლავი იქნებოდა, თავახდილი კაბრიოლეტით იგრიალებდა და გრილი ნიავი თმას აუფრიალებდა. მაგრამ ზუსტად მაინც არ ვიცი და ვერც გავიგებ. შეიძლება უსახლკაროდ იქცა, მიმტანად ან კიდე უარესი - პოლიტიკოსად. და მაინც, მგონი, ზაზუნობას მაინც ყველაფერი ჯობია. მე რეინკარნაცია არ მომიწევს, იმიტო, რომ არსებობს გარკვეული კანონზომიერება: ჯერ ცხოველად იბადები და მერე ადამიანად. მაგის მერე კიდე არაფერი აღარ არის. არ ვიცი, ეს კარგია თუ ცუდი. არც ის ვიცი, ადრე რა ცხოველი ვიყავი, ალბათ კუ ან რამე ეგეთი, იმიტო რო ძააააალიან დიდხანს ცხოვრობენ, 500 წელიწადს თუ სადღაც ეგრე. ჰოდა, ალბათ ღმერთმა ჩემზე თქვა - ამჯერად ბევრი არ ეკუთვნისო და მხოლოდ ამდენი წელი მომცა...
დანი:

16. ასე 16 წლისას ჰგავდა. პატარა ნაშებზე დიდად არ ვგიჟდები, მარა რა არი იცი... მაგ გოგოს მაიკაზე მწვანე კატა ეხატა და ვიფიქრე, ძაან მაგარია - მეთქი.

ბიანკა: 

კლუბში იმიტო წავედი, რო დანამ მითხრა, რობერტიც გაიჩითება, უეჭველი ვიციო. ჰოდა, კაი შანსი იყო, რო დავლაპარაკებოდი. თან ახლახანს დაშორდა იმ მეათეკლასელ ზანუდას. ამიტო ორ საათამდე ვეგდე იქ, არაყი ვსვი და როქსანას სიგარეტი მოვწიე, სანამ ეგ იმ გაბურძგნულ ბიჭს ეფლირტავებოდა. მერე დამარტყა რო, შანსი არ იყო, რობერტი არ მოვიდოდა და ჩემ თავს ვუთხარი, სახლში წასვლის დროა-მეთქი.

დანი: მხოლოდ თვალები უნდა დახუჭო და მწვანე კატა წარმოიდგინო.

ბიანკა: და უცებ ეს ბიჭი გაიჩითა, დანი. თუ გინდა, მანქანით გავისეირნოთო.

დანი: და თუ მართლა დაიჯერებ, ეს ყველაფერი რეალობადაც იქცევა.

ბიანკა: მგონი, მაიკის გამო მომაქცია ყურადღება. ჩემმა დამ საფრანგეთიდან ჩამომიტანა. თავიდან შავი იყო და თეთრი კატა ეხატა (იყო დაპრინტული). ერთხელ დედამ ჩემი დის მწვანე წინდებთან ერთად გარეცხა. სარეცხი მანქანიდან რომ გამოიღო, კატა გამწვანებულიყო. მაგრა მომეწონა.

დანი: თვალები უბრწყინავდა, ალბათ ნახევარი ბოთლი არაყი მაინც ჰქონდა დალეული.

ბიანკა: ცხოვრებაში პირველად მითხრა ბიჭმა, წამო, მანქანით ვისეირნოთო, ამიტო ზუსტად არ ვიცოდი, რა მეპასუხა.
დანი: ამ გოგოსთან ლაპარაკს არც კი ვაპირებდი. მინდოდა, კლუბში ვმჯდარიყავი, იმ მწვანე კატისთვის თვალი არ მომეცილებინა და თავი კარგად მეგრძნო.

ბიანკა: სიმართლე გითხრათ, უარის თქმას ვაპირებდი.
დანი: ზუსტად ვიცოდი, რომ მთელი ღამე შემეძლო იქ ჯდომა და ამ კატის ყურება. გოგომ შეამჩნია, რომ ვუყურებდი და ისიც მომაშტერდა.
ბიანკა: და ზუსტად იმ დროს, როცა უნდა მეთქვა - ახლა სეირნობის ხასიათზე არ ვარ-მეთქი, რობერტი გაიჩითა. მეთერთმეტე კლასელ ალინასთან ხელჩაკიდებული. ისე გავბრაზდი, რომ იმ ბიჭს დავთანხმდი.

დანი: მოკლედ, მივადექი ამ გოგოს და ვკითხე, ხო არ გაგვესეირნა-მეთქი.

ბიანკა: ხანდახან ვფიქრობ, რომ ყველაფერი რობერტის ბრალია. გოგოსთან ერთად რო არ გაჩითულიყო, არა მგონია, იმ ბიჭს გავყოლოდი.

ბუგი: თუ თვალებს მაგრად დახუჭავ, ბევრ ნარინჯისფერ წერტილს დაინახავ და მაგრა გაგისწორდება.

ბიანკა: ალბათ კიდე ოთხ ჭიქა არაყს გადავკრავდი და პირდაპირ რობერტს მივადგებოდი.

დანი: ოქეი, წავიდეთო - მითხრა და ზუსტად ამ დროს ლაზერის სხივი იმ კატას დაეცა.

ბუგი: თვალებს რომ ვხუჭავ, იმ სტაფილოსფერ წერტილებში მას (ბიანკას) ვხედავ.

ბიანკა: ჟაკეტი ავიღე.

დანი: კარისკენ დავიძარით.
ბიანკა: არავის დავმშვიდობებივარ.

დანი: კატა მწვანედ ანათებდა (ბრჭყვიალებდა.)

ბუგი: თავზე ჩემი მოქსოვილი წითელი ქუდი ახურავს.

ბიანკა: ბიჭმა თქვა:

დანი: მანქანა ფაბრიკის უკან დავაყენე.
ბიანკა: იქეთ წავედით.

დანი: კლუბიდან გამოვედით და 

ბიანკა და დანი: თოვლში მივდიოდით...

დანი: და თოვლი დისკოს სარკეებიანი ბურთივით ბრჭყვიალებდა.

2. ბუგი
ბუგი: წითელი ქუდი მე ვაჩუქე. ხუთი თვე დამჭირდა მაგის მოსაქსოვად. ლამაზად შევფუთე და დაბადების დღეზე სახლის კართან დავუდე. ზარი დავრეკე და გამოვიქეცი. ეს იყო მეშვიდე კლასში. მეექვსე კლასის დასაწყისში ვიჩხუბეთ. არა, კი არ ვიჩხუბეთ, ბიანკამ უბრალოდ ჩემთან ლაპარაკი შეწყვიტა. მეორე დილით, სკოლაში რომ მივდიოდი, ავტობუსის გაჩერებაზე დავინახე. თავზე ის ქუდი ეხურა. და მას მერე ყოველ ზამთარს მხოლოდ იმ ქუდით დადიოდა. 
ერთ დილით, საკლასო ოთახში ვიყავით. ადგა და როქსანას გვერდით გადაჯდა. აი, ასე, უბრალოდ ადგა და გადაჯდა. ჩემთვის სიტყვაც არ უთქვამს. ბარათი მივწერე და ვთხოვე, აეხსნა ასე რატომ მოიქცა. იმ წერილს დინოზავრი მივახატე. ჩვენი ნიშანი იყო. მან მასწავლა დინოზავრის დახატვა ერთი უწყვეტი ხაზით, ისე, რომ ფანქარი ფურცელს არ მოაშორო. დღემდე მახსოვს როგორ უნდა. იმ ბარათზე პასუხი არ გაუცია, შესვენების დროს როქსანასთან და დანასთან ერთად იდგა და დამცინოდა, იმიტო რო ტრუსიკი მიჩანდა, მერე კიდე პენალი ფანჯრიდან გადამიგდო. მეორე დღეს სენდვიჩზე კბილის პასტა მომისხეს. მე კიდევ ერთი წერილი დავუწერე და კიდევ ერთი დინოზავრი მივახატე, ბარათი საფოსტო ყუთში ჩავუგდე. პასუხი არ გაუცია. ჩემს დაბადების დღეს მამაჩემმა ჩვენს საფოსტო ყუთში იპოვა ფურცელი, რომელზეც ფერადი დინოზავრი ეხატა.
ფლორი: ბოლოს ვნახე...

ფლორი და ბუგი: (ერთად) პარასკევს.
ბუგი: გოგოების ტუალეტში იყო დანასთან და როქსანასთან ერთად და...
ფლორი: ტუჩსაცხს (პომადას) ისვამდა, დერეფნის სარკეში იყურებოდა.

ბუგი: გამარჯობაც კი არ მითხრა. 

ფლორი: რომ მოვდიოდი, არც კი დამემშვიდობა. სხვათაშორის, ეს კარგი ნიშანია. ამბობენ, როცა ადამიანს უკანასკნელად ხედავ, ამას აუცილებლად გრძნობო. ამიტომაც ვემშვიდობებით ერთმანეთს. მაგრამ მან...

ბუგი: თავიც კი არ მოატრიალა.

ფლორი: უკანმოუხედავად გავიდა. მგონია, რომ ეს ცრურწმენის გამო მოხდა.

ბუგი: ხშირად ვფიქრობ, მაშინაც რომ ჩემი შეყვარებული ყოფილიყო...

ფლორი: ვიცი, სისულელეა, მაგრამ,...

ბუგი და ფლორი (ერთად): იქნებ არც არაფერი მომხდარიყო...

ფლორი: ასე რომ არ წაეღო ტვინი. ჰო, ხანდახან უმცროსი დები ძალიან შემაწუხებლები არიან ხოლმე. და ხანდახან გინდა, რომ უბრალოდ არ არსებობდნენ. ერთხელ, დედა მეზობელთან გავიდა და ბიანკასთან მარტო დამტოვა, ძალიან პატარა იყო მაშინ, სულ თოთო. ავკრიფე რაც კი რამ ბალიში გვქონდა სახლში და ჩავმარხე. მერე უთო ავიღე და ამ ბალიშებს დავადე. მაშინ ჯერ კიდევ ჩემი სახელის თქმაც კი არ შემეძლო. უცებ კარი გაიღო, დედა შემოვარდა, განზე გადამაგდო და ჩემი და ბალიშების მთიდან გამოაძვრინა. სულ გამწვანებულიყო. მე კიდევ გამეცინა.
ბუგი: ყველაფერს გავაკეთებდი, მისი დაბრუნება რომ შემეძლოს.

ფლორი: ცრურწმენებით თამაში ბავშვობაში მოვიგონეთ და მას მერე სულ ვთამაშობდით, თუმცა არც ერთი არ ასრულებულა.

ბუგი: თუ დიდი ხნის უნახავი ადამიანის ნახვა გინდა, საკმარისია მხოლოდ მთელი კოლოფი ასპირინი გადაყლაპო.
ფლორი: თუ გინდა, შინიდან წასული ადამიანი ისევ სახლში დააბრუნო, 33 დღის განმავლობაში თეთრი შოკოლადი ხალიჩის ქვეშ უნდა დადო ხოლმე. ეს ვერამ მასწავლა, ჩვენი მეზობელია, მესამე სართულზე ცხოვრობს. ჰოდა, მეც ვდებდი შოკოლადი ხალიჩის ქვეშ 33 დღის განმავლობაში და ველოდი მამას დაბრუნებას ველოდი. საშინლად გავცოფდი, როცა გავიგე, რომ თურმე ამ შოკოლადს ჩემი და და ვერა ჭამდნენ.

ბუგი: ეგრე ვქენი, ასპირინი გადავყლაპე და მართლა ვნახე. ძალიან ახლოს იდგა, მასთან მიახლოება მინდოდა, მაგრამ წინ ვერ მივდიოდი, თითქოს ბამბაში ვიძირებოდი. მისი სახელის დაძახება მინდოდა, მაგრამ პირს ვერ ვაღებდი, ქაფით მქონდა სავსე.

ფლორი: თუ გინდა, რომ ბიჭს მოეწონო, დაგჭირდება მისი ხელნაწერი და ფოტო. ეს ყველაფერი სავსე მთვარისას უნდა დაწვა, დილის 3-4 საათს შორის, ფერფლი კი გამდინარე წყალს უნდა გაატანო და თან ლათინური სიტყვები იბუტბუტო. 9 დღეში ეს ბიჭი მოგადგება და დაგელაპარაკება. ერთხელ ვცადე, ჩემს დასთან ერთად. იმ ტიპის, რობერტის რვეულიდან ფურცელი ამოხია და მოიპარა, მერე ინტერნეტიდან მისი ფოტო გადმოწერა და ამობეჭდა. ყველაფერი დაწვა, უნიტაზში ჩაყარა და ჩარეცხა, ვიდრე მე სკოლის სახელმძღვანელოდან ლათინურ სიტყვებს ვკითხულობდ. 9 დღე ისე გავიდა, არაფერი შეცვლილა.
ბუგი: ანტიბიოტიკი ჯობია, მაგრამ უფრო სახიფათოა. დროზე თუ არ გამოასწარი, დანძრეული გაქ. ყველაზე კაი ვარიანტია მიქსი (ერთმანეთში არევა). ყველანაირი წამალი უნდა აურიო და მერე ისეთ მშვენიერ რაღაცეებს ხედავ, რასაც ცხოვრებაში ვერასდროს ნახავ.
ფლორი: თუ იმქვეყნიური ცხოვრება გაინტერესებთ, ორი სარკე ერთმანეთის პირისპირ უნდა მოათავსოთ და თავბრუსხვევამდე უყუროთ. მაგრამ გახსოვდეთ, რომ მაგის გაკეთება მაინცდამაინც სასურველი არ არის. იმიტო რო, დიდი შანსია, რაღაც ცუდი დაგემართოს.

ბუგი: იქნებ სადმე მაგარ ადგილზეა, ლამაზ რაღაცეებს ხედავს და სულაც არ უნდა აქ დაბრუნება.

ფლორი: თუ გინდათ, ვინმეს რაიმე უსიამოვნება შეემთხვეს, მიცვალებულის ტანსაცმელს ღილი ააჭერით და იმ ადამიანის ტანსაცმელს მიაკერეთ, ვისაც ცუდ ამბავს უსურვებთ.
ბუგი: გეფიცებით, თუ დაბრუნდა, ახლოსაც არ გავეკარები, ღამით აღარ ვიბღავლებ მხოლოდ იმის გამო, რომ სკოლაში გამარჯობა არ მითხრა. აღარც დინოზავრებს ჩავუყრი საფოსტო ყუთში. და აღარც ტაბლეტებს დავლევ.

ფლორი: შარშან ზაფხულში ახალი სანდლები გამიფუჭა. მამას მოცემული ფულით ვიყიდე და ძალიან ვუფრთხილდებოდი. საშინლად გავბრაზდი და ვფიქრობდი, ნეტა გაქრეს და აღარასდროს დაბრუნდეს-მეთქი. ახლო-მახლო მიცვალებული არ მეგულებოდა, ამიტო ისტორიის მუზეუმში, ომში დაღუპული ჯარისკაცის ქურთუკს ღილი ავაჭერი და მის ქურთუკს მივაკერე.

ბუგი: ოღონდ დაბრუნდეს-მეთქი...

ფლორი: ესეთი ჯადოები არასოდეს მოქმედებდა.

ბუგი: მაგრამ არ დაბრუნდა.

ფლორი: ეტყობა, ამჯერად იმოქმედა და ეს ჩემი ბრალია.

3. რობერტი და როქსანა
რობერტ: არა, გმადლობ, არ ვეწევი. პირველ რიგში, ერთი დიდი სათხოვარი მაქვს. არ მინდა, ჩემმა მშობლებმა გაიგონ, აქ რომ ვიყავი. აჯობებს, არ იცოდნენ.
როქსანა: შეიძლება მოვწიო? მადლობთ. ჩუმად ყოფნა აღარ შემეძლო. მე და ბიანკას ერთად ბევრი სისულელე გაგვიკეთებია, მაგრამ ყოველთვის იოლად გამოვმძვრალვართ.

რობერტ: იცით, 6 მასწავლებელთან (რეპეტიტორთან) დავდივარ (ვემზადები). არა, განა ჩემი მშობლები განათლების სისტემას არ ენდობიან?! უბრალოდ უნდათ, რომ კიდევ უფრო მეტი მომცენ. მომავალ წელს ქალაქის საუკეთესო სკოლაში გადავდივარ, მაგრამ მშობლები კერძო გაკვეთილებზე მაინც მატარებენ, განსაკუთრებით კი - ბიოლოგიაზე, რადგან სკოლას რომ დავამთავრებ, სამედიცინო უნივერსიტეტში ჩავაბარებ. სწავლას ალბათ საზღვარგარეთ განვაგრძობ, იმიტომ რომ მშობლებს ჩემთვის მხოლოდ საუკეთესო უნდათ.
როქსანა: სულ გვეგონა, რომ მფარველი ანგელოზი გვყავდა ან ვინმე ეგეთი. ჰო, ზუსტად ეგრე ვამბობდით ხოლმე - საზიარო მფარველი ანგელოზი. ისედაც ყველაფერი საერთო გვქონდა. ყოველთვის ვუყოფდი სენდვიჩებს, იმიტო რო ბიანკას არასდროს არ ჰქონდა. კიდევ მბზინვარე ტუჩსაცხს. ჩემს ადიდასის სუნამოს. ანგელოზიც ხომ შეიძლება საზიარო იყოს - ორივეს მოგვიაროს, ის ხომ ანგელოზია! ბიანკამ ჩვენს ანგელოზს ვიქტორი დაარქვა. ორივე ველაპარაკებოდით ხოლმე. კლუბში წასვლის წინ არაყს რომ ვსვამდით, ჭიქის ძირში ერთ ყლუპს ვიქტორს ვუტოვებდით ხოლმე. ნუ იცინით. ვიქტორმა გადაგვარჩინა, როცა ქიმიის გამოცდაზე შპარგალკიდან გადავიწერეთ და სკოლიდან გარიცხვას გადავურჩით. კიდე მაშინ, როცა სუპერმარკეტში ფენი მოვიპარეთ და ვერავინ შეგვამჩნია. ან კიდე იმ ღამით, როცა ხიდის ქვეშ გვეძინა, იმიტო რო სახლებიდან გავიქეცით, ზღვის სანაპიროზე გვინდოდა. ყველაფერში გვიმართლებდა.
რობერტ: მესმის, აქ მოსვლა რატომაც მთხოვეთ - რადგან დღიურში ჩემი სახელი უწერია. პირველ ყოვლისა, მინდა გითხრათ, დარწმუნებული ვარ, რომ აქ რაღაც გაუგებრობაა. არა მგონია, ჩემზე დაეწერა. რობერტი საკმაოდ ფართოდ გავრცელებული სახელია, ასე რომ, იქნებ სულ სხვა ადამიანს გულისხმობდა?! ის მეათეკლასელია, მე - მეთერთმეტე. ერთმანეთს შესვენებების დროს, დერეფანში თუ შევხვდებოდით, მაგრამ არა მგონია, ოდესმე მასთან მელაპარაკა. ჩემს ლიგაში არ შედის.

როქსანა: ერთხელ დავინახე ეს ჩვენი ანგელოზი ვიქტორი. მაგრა დავთვერი, აი, ძაან გავილეშე და ისე ცუდად გავხდი, რო მეგონა მოვკვდებოდი. საავადმყოფოში გამაქანეს და პირში მილიონი მილი ჩამთხარეს. თვალი რომ გავახილე, საავადმყოფოს თეთრი ჭერი დავინახე და ვიქტორი, რომელიც იქ დაფრინავდა. გამჭვირვალე ფრთები ჰქონდა, ნემსიყლაპიასავით. მარტო ეგ დამამახსოვრდა. მერე გაუჩინარდა.
რობერტი: ამ გოგოზე მხოლოდ მისი კლასელებისგან ვიცი. მგონი, სადღაც ქალაქის გარეუბანში ცხოვრობს. მე ცენტრში ვცხოვრობ, იმიტომ რომ მშობლებს უნდათ, რომ საუკეთესო პირობებში ვიცხოვრო. კიდევ ვიცი, რომ მამა არ ჰყავს. არ ვიცი, გარდაცვლილია თუ გაყრილები არიან, დიდად არც მადარდებს. არც ის ვიცი, როგორ სწავლობს, ან რა ნიშნები აქვს. აი, მე კი ვცდილობ,  სულ პირველ სამეულში ვიყო. მამამ მითხრა, რომ ვინც სკოლაში პირველია, ის ცხოვრებაშიც სულ გამარჯვებული იქნებაო.
როქსანა:

არ ვიცი, ჩვენს ანგელოზს რა მოუვიდა. მგონი, ორი გიჟის მოვლა მეტისმეტი იყო მაგისთვის. იქნებ მოკვდა ან რამე ეგეთი. არა მგონია, ანგელოზები უკვდავები იყვნენ... რაღაც დროს ალბათ ეგენიც კვდებიან.

რობერტ: 

შეყვარებული არ მყავს. ახლა მაგის დრო არ მაქვს. კოლეჯში (უმაღლესში) რომ ჩავაბარებ, მერე გაცილებით მეტი დრო მექნება გოგოებისთვის, ან უმაღლესს რომ დავამთავრებ, მერე. ახლა კი გოგოები არ მაინტერესებს. სწავლაში ხელს მიშლიან.

როქსანა: 

რამდენიმე ბიჭს ხვდებოდა, მაგრამ მარტო ერთი მოსწონდა: რობერტი. მგონი, მეხუთე კლასიდან უყვარდა და ეს ამბავი ყველამ იცოდა. იმ იდიოტმა კიდე იცოდა, ბიანკას როგორ მოსწონდა და სულ აწვალებდა, ტყუილ იმედს აძლევდა. ვიღაცას რო მოწონხარ და შენ არ მოგწონს, გულწრფელად უნდა უთხრა სიმართლე და იმედი არ მისცე. ხო მართალი ვარ? იცით, იმან რა გააკეთა - ერთ ღამეს კლუბში აკოცა. და მეორე დღეს სკოლაში არც კი შეიმჩნია. ორ დღეში ვიღაც სხვა გოგოსთან ერთად გაიჩითა. იდიოტი!
რობერტი:

კლუბ „პრეზიდენტში“ არასდროს ვყოფილვარ. ვიცი, რომ ფაბრიკის ახლოსაა. ვიცი, რომ ბევრი ჩემი კლასელი დადის იქ შაბათობით. მე თუ მკითხავთ, დროის ფუჭი კარგვაა. ჩემი აზრით, ჩვენს ასაკში ასეთ რაღაცეებში დრო არ უნდა დაკარგო.
როქსანა:

შაბათობით სადმე მივდიოდით ხოლმე დასალევად. დედამისი ეგეთი რაღაცეების ნებას აძლევდა. სხვა მშობლებს არ ჰგავს. მოწევის ნებასაც კი აძლევდა. (სიგარეტსაც კი აწევინებდა) და თმის გასწორების. ჩემი მშობლები ახლა ესპანეთში ცხოვრობენ, მე - ბებიასთან. როგორც კი ჩაეძინება, ეგრევე ვიპარები ხოლმე.

რობერტ: 

შაბათს რას ვაკეთებდი? როდის და სად? რასაკვირველია, ყველაფერს მოგახსენებთ. დილით მშობლებთან ერთად ვისაუზმე. ათქვეფილი ერბოკვერცხი მივირთვით, შაბათობით ყოველთვის ათქვეფილ ერბოკვერცს ვჭამთ ხოლმე. კვირის დღეებში ერთმანეთის სანახავად ვერ ვიცლით, ვერც ერთად ვსაუზმობთ, რადგან სხვადასხვა დროს ვიღვიძებთ, მაგრამ შაბათი დილა განსაკუთრებულია. საუზმის შემდეგ მამამ მათემატიკის მასწავლებელთან დამტოვა. გაკვეთილი დილის 11 საათზე დაიწყო და 1 საათზე დასრულდა. მერე სახლში წავედი.
როქსანა:

იმ შაბათსაც კლუბში წავედით. იცით რა... უბრალოდ... აღარ შემეძლო ასეთ მდგომარეობაში მისი დანახვა. საშინელ დღეში იყო. ჰოდა, პარასკევს, დიდ შესვენებაზე რობერტთან მივედი და ვკითხე, რამე შანსი არსებობს, რომ ბიანკასთან ერთად გაიჩითო მეთქი? დამპირდა, რომ შაბათს საღამოს კლუბ „პრეზიდენტში“ იქნებოდა. ამიტომ წავედით კლუბში, რობერტის სანახავად. ბიანკა საგანგებოდ გამოეწყო. სახეზე ერთი ტონა მაკიაჟი დაიდო (წაისვა) და ის მაგარი მაიკა ჩაიცვა, მწვანე კატიანი. და მოტკეცილი ჯინსები.
რობერტი:

დღის ორ საათზე მშობლებთან ერთად ვისადილე. 3 საათზე მშობლებმა ჩოგბურთის კორტებთან დამტოვეს, თვითონ კი აგარაკზე წავიდნენ. 3-დან 5მდე ჩოგბურთი მქონდა. 6-ზე უკვე სახლში ვიყავი, ბიოლოგიის მასწავლებელი უნდა მოსულიყო. ჩემთან დადის სახლში. 6-დან 8-მდე ვმეცადინეობდით. 8-ზე წავიდა. დედაჩემის დატოვებული ვახშამი გავიცხელე და მივირთვი. მერე მშობლებს დავურეკე და დაახლოებით 20 წუთი ვილაპარაკეთ. 9 საათზე ჩემს ოთახში ავედი, ფიზიკა მქონდა სამეცადინო კვირისთვის. მაგრამ მეცადინეობას გული ვერ დავუდე. 9.30-ზე სასტუმრო ოთახში გავედი და ტელევიზორი ჩავრთე. ვუყურე ტელე-შოუს „ვის უნდა გახდეს მილიონერი?“ თითქმის ყველა პასუხი გამოვიცანი. იცოდით, რომ ასწლიანი ომი სინამდვილეში 116 წელიწადი გრძელდებოდა?
როქსანა:

გვიან გამოჩნდა, ესე 3-სკენ. მართლა გამიხარდა მისი დანახვა. მერე კიდევ უფრო გამიხარდა, როცა ბიანკა მოვიდა და მითხრა, სასეირნოდ გავდივართო. დიახ, კლუბიდან ერთად გავიდნენ. დილის 3.30 იქნებოდა.
რობერტ:

რეკლამის დროს ჩამეძინა. არ ვიცი, რა დროს. ალბათ ესე 11-სკენ. 3-ზე გამეღვიძა. ზუსტად ვიცი, იმიტო რო ტელეფონს დავხედე. ტელევიზორში პოლიტიკური შოუ გადიოდა.
როქსანა:

ზუსტად ვიცი, იმიტომ რომ საათს დავხედე. სახლში წასვლა მინდოდა. მაგრამ მერე გადავწყვიტე, კიდევ ნახევარი საათი დავრჩები-მეთქი, კაი მუსიკა იყო და ცეკვა გამისწორდა.

რობერტ:

ტელევიზორი გამოვრთე და ოთახში ავედი. გავიხადე და დავწექი. არ მახსოვს, რამე დამესიზმრა თუ არა.

4. დანი

დანი:

სიზმრები არ მესიზმრება. მაგრამ ხანდახან, სანამ დამეძინება, რაღაცეებს წარმოვიდგენ ხოლმე.

ბიანკა:

ყოველ ღამე, ძილის წინ, რაღაცეებს წარმოვიდგენდი ხოლმე. ძირითადად, ისეთ რამეებს, რაც სინამდვილეს არ შეესაბამებოდა. უმეტესად, რობერტზე ვოცნებობდი. მაგალითად წარმოვიდგენდი, რომ უკვე დავბერდით, 40 წლისები ვართ და ზღვის პირას, პატარა კოტეჯში ვცხოვრობთ; სამზარეულოს იატაკზე წითელი ფილებია დაგებული, დილაობით, აივანზე რძიან ყავას მივირთმევთ ხოლმე. ხანდახან ასეთი რაღაცეების მრცხვენია. ნეტა, რობერტი რას იტყოდა, რომ იცოდეს?!

დანი: 

მაგალითად, ჩაძინებამდე, თვალებს ვხუჭავ და შავ-თეთრ ფილმს წარმოვიდგენ. ჩემი დაბადების დღეა. 10 წლის გავხდი და მე და მამა ველოსიპედის საყიდლად წავედით. ქუჩაში ხელჩაკიდებული მივაბიჯებთ, აი, მაღაზიასთან მივედით. ვიტრინაში ველოსიპედები ჩანს. საბურავის რეზინის სუნსაც კი ვგრძნობ. და მერე შავ-თეთრი ფილმი ფერადდება და ეს უკვე სიმართლეს აღარ ჰგავს. მაღაზიიდან გამოვდივართ, ველოსიპედზე ვჯდები და შინ ისე ვბრუნდები. მამაჩემს ველოსიპედი კიბეებზე ააქვს. სახლში შევდივართ. მეზობელი ბავშვები ჩვენს სასტუმრო ოთახში მელოდებიან, მაგიდაზე უზარმაზარი ტორტი დევს. სანთლებს ვაქრობ და ფილმი მთავრდება. ნამდვილი კინოს სიუჟეტი კი ასე ვითარდება: ორი თვის მერე ველოსიპედი ქრება, გეგონება, არც არასდროს მქონია. მამამ გაყიდა და იმ ფულით სასმელი იყიდა.
რობერტ:

შაბათიც ისეთივე იყო, როგორიც ყველა სხვა დღე. საზიზღარი. (უბანძესი) მშობლებთან ერთად ვისაუზმე და ტვინი გამიბურღეს. მერე მამაჩემმა მათემატიკაზე დამტოვა. სანამ არ წავიდა, სადარბაზოში ვიდექი, მერე ბილიარდის სათამაშოდ წავედი. ორი საათი ვითამაშე. იმ ბოზანდარას დავურეკე... მონიკას. მარა არ წამოვიდა. იდიოტკა. 1-ზე სახლში წავედი.
ბიანკა:

ადრე ერთი საყვარელი ფანქარი მქონდა, რობერტის ფანქარი. მის კლასში შევიპარე და მერხიდან მოვპარე. მეშვიდე კლასში ვიყავი. ჩვეულებრივი ფანქარი იყო, ყვითელი, შავი ზოლებით და ბოლოში კბილების ნაკვალევი ეტყობოდა. საშლელიც არ ჰქონდა. იმიტო რო მეშვიდე კლასში ფანქრის საშლელებს ვჭამდით, ამბობდნენ, მუწუკებს შველისო. მგონი, მართლა შველოდა. თავიდან რობერტის ფანქარი სულ თან დამქონდა. მერე შემეშინდა, არ დამეკარგოს-მეთქი და სახლში, უჯრაში შევინახე. ერთ დღეს კი ფანქარი გაქრა. აღმოჩნდა, რომ დედაჩემმა ოთახი დამილაგა და ფანქარი გადააგდო. ჩემს ცხოვრებაში ყველაზე საშინელი დღე იყო.

დანი:

რკინის ყუთი მქონდა. საწოლის ქვეშ ვინახავდი. ყოველ კვირას ფულს ვდებდი. ორი წლის განმავლობაში. ბოლოს იმდენი ფული დავაგროვე, რომ მართვის მოწმობის აღებას შევძლებდი და მამაჩემის ძველ, დანჯღრეულ ფორდზე დავჯდებოდი. ყუთი საწოლის ქვემოდან გამოვაძვრინე, გავხსენი და ცარიელი დამხვდა. ვიცოდი, ფულს ვინც აიღებდა. სამი დღე ლოგინში ვიწექი, ჭერს ვაშტერდებოდი და იქ მოსეირნე მწვანე კატას ვხედავდი. მამაჩემი სამ დღეში დაბრუნდა სახლში. მთელი ფული სასმელში დახარჯა.
რობერტ:

ვისადილე და მშობლებმა ჩოგბურთის კორტებთან დამტოვეს, თვითონ სოფელში წავიდნენ. მითხრეს - კვირას დავბრუნდებითო, მარა დარწმუნებული არ ვიყავი. ესე ორი საათი ვითამაშე და სახლში წავედი. ბიოლოგიის მასწავლებელს დავურეკე და ვუთხარი, არ მოხვიდე, გრიპი მაქ მეთქი. იმ კვირაში თითქმის ყველა კერძო გაკვეთილი გავაცდინე. ფული დავითვალე, იდიოტ მონიკაზე მეყოფოდა. ერთი-ორი საათი ინტერნეტში ვიძრომიალე, კიდე ორი ნაშა დავკერე, რო შემდეგ კვირაში შემხვდებოდნენ. მშობლებს დავურეკე, ჭკვიანი ბიჭივით ველაპარაკე. არ მინდოდა, დროზე ადრე დამდგომოდნენ თავზე. მარა თითქოს ყველაფერი რიგზე იყო, სიურპრიზის მოწყობას არ მიპირებდნენ. მონიკას დავურეკე, მაგრამ გამითიშა. რამდენჯერაც დავურეკე, იმდენჯერ გამითიშა. ერთი მაგისიც... მერე ალინას დავურეკე, მეათეკლასელი ნაშაა. 
ბიანკა:

დედა დამპირდა, შაბათს საღამოს ფილმს ვუყუროთ და პოპკორნი ვჭამოთო. მაგრამ მერე ვიღაც ინტერნეტით გაცნობილ ტიპთან შესახვედრად (პაემანზე) წავიდა. გვითხრა - ნუ დამელოდებითო. ესე შევრჩი ჩემ დასთან ერთად. მითხრა, თუ გინდა, ფრჩხილებზე სხვდასხვა ფერის ლაქი წამისვიო, მარა მაგის ხასიათზე არ ვიყავი.

დანი:

შაბათს, დილის 7 საათზე მამაჩემი სამზარეულოში ვიპოვე. იატაკზე დაყრილი იყო ჩემი მომზადებული სპაგეტი. ხორცის ნაჭერი კი ფანჯარაზე მიეგლისა. მაგიდასთან იჯდა და თავისთვის იცინოდა. ვუყურებდი და თვალებს ვერ ვუჯერებდი. და უცებ სამზარეულოს მაგიდაზე მწვანე კატა გაჩნდა. მამაჩემი ავწიე, საძინებელში გავათრიე, ტანსაცმელი გავხადე და ლოგინში ჩავაწვინე. ჯიბიდან მთელი ფული ამოვაცალე და გამოვედი.

რობერტ:

(გოგომ) მითხრა, რაღაც გეგმები უკვე მაქვსო. მე ვუთხარი, ისეთ რამეს შემოგთავაზებ, რაზეც უარს ვერ მეტყვი-მეთქი. იდიოტივით გაიცინა და დამთანხმდა. ტყავის ქურთუკი ჩავიცვი, მამაჩემის უთესლესი სუნამო დავისხი, მერე ტაქსი გამოვიძახე და ყვავილების მაღაზიაში წავედი, სადაც უამრავი ფული ვთხლიშე ტიტების უუუზარმაზარ თაიგულში. წარმოიდგინე (აზრზე მოდი) - ტიტები ზამთარში! ან ბრმა უნდა იყოს, ან სუ მთლად დებილი, რო ეგეთ რამეზე არ დაეცეს. მარა, იასნია, გაგიჟდა! ვკითხე, სად გინდა წასვლა მეთქი, მითხრა - „პრეზიდენტშიო!“ ჰოდა, მოვატყუე - ჯერ ჩემთან უნდა გავიაროთ, იმიტო რო შემთხვევით ფული სახლში დამრჩა - მეთქი და წამომყვა.
ბიანკა:

როქსანამ და დანამ თქვეს, „პრეზიდენტში“ მივდივართო. მწვანეკატიანი მაიკა ჩავიცვი, მოტკეცილი ჯინსები და ქუსლიანი ჩექმა. დედაჩემის მაკიაჟის ჩანთა დავითრიე და თვალებზე ბევრი ტუში და მწვანე ჩრდილები წავისვი. კიდე პომადაც. მერე სარკეში ძაან უცნაური რაღაც დავინახე - ჩემი და პატარა სარკით ხელში უკან მედგა - მისი მორიგი უაზრობა. ქურთუკი და ქუდი ავიღე და გავედი. კლუბი ზუსტად ჩემი სახლის წინაა, ამიტომ ბევრი სიარული არ მჭირდებოდა, შევედი და რამდენიმე ჭიქა არაყი გადავკარი. ვიცეკვე.
რობერტ:

ნაშების სახლში მიყვანა მევასება. იქაურობის დანახვაზე ძაან შოკში ვარდებიან ხოლმე და უფრო მალე მაძლევენ. ჰოდა, ვთხოვე, ზურგი მაგრა მტკივა და მასაჟი გამიკეთე მეთქი და მერე ეს მასაჟი სხვა რამეებში გადაიზარდა. ხო ხვდებით... მაგ ამბებში ვიყავით პირველ საათამდე და მერე „პრეზიდენტში“ წასვლის ხასიათზე აღარ ვიყავი, მარა ტვინი მო...ნა და წავედით. ტიტებით და მთელი ამბებით. ტაქსში მივხვდი, რო უკვე მაგრა მეკიდა ეს გოგო, და ვიფიქრე, კლუბში სადმე მივაგდებ და სხვას დავკერავ-მეთქი.

დანი:

თანხის ნაწილით საწვავი ჩავასხი. მერე უაზროდ ვიბოდიალე ქალაქში. შუქნიშანზე გავჩერდი და უცებ დავინახე - მწვანე კატა ზებრაზე გადადიოდა. მანქანა მოვატრიალე და კატას გავყევი. ცოტა ხანს ნისლში ვიარე და ფაბრიკის უკან აღმოვჩნდი. მერე კატა გაქრა. მანქანიდან გადმოვედი და ფეხით გავიარე, მუსიკის ხმა გავიგონე, მწვანედ, ლურჯად და იისფრად თოვდა. „პრეზიდენტთან“ აღმოვჩნდი. უცებ გავიფიქრე, კლუბში არასოდეს ვყოფილვარ. ხო არ შევიდე და ერთი ჭიქა დავლიო მეთქი. ჰოდა, შევედი. რამდენიმე წუთში ის გოგო დავინახე, მაისურზე მწვანე კატა ეხატა.
ბიანკა: მერე ეს ბიჭი გამოჩნდა, დანი, და მაგასთან ერთად წავედი კლუბიდან. 
დანი: მანქანასთან მივედით. კარი გავუღე. ბიანკა ჩაჯდა და ღვედი გაიკეთა.

ბიანკა: ჟელიბონის სუნი ასდიოდა.

დანი: სიგარეტი მთხოვა. ვუთხარი, არ ვეწევი, მაგრამ თუ გინდა, გიყიდი - მეთქი. 

ბიანკა: ვკითხე, სასმელის საყიდლად ფული თუ გეყოფა მეთქი?

დანი: რომელი სასმელი გიყვარს-მეთქი? მიპასუხა:

ბიანკა: არაყი და ვაშლის წვენი.

დანი: მანქანაში გოგოსთან ერთად პირველად ვიჯექი, ამიტო აზრზე არ ვიყავი, რაზე უნდა მელაპარაკა.

ბიანკა: კარგა ხანი ხმას არ იღებდა. მეც ჩუმად ვიჯექი. არც ვიცოდი, რა მეთქვა.

დანი: მაღაზიასთან გავაჩერე, სიგარეტი ვიყიდე, არაყი, ვაშლის წვენი და ერთჯერადი (პლასტმასის) ჭიქები. გოგო მანქანაში მელოდებოდა და უცებ რაღაცნაირი სიხარული ვიგრძენი, თითქოს მუცელში მზის ათასი სხივი მიტრიალებდა.

ბიანკა: მაღაზიასთან გააჩერა და გადავიდა.

დანი: ფული გადავიხადე.

ბიანკა: მე მანქანაში ვიჯექი, მარტო.

დანი: მანქანასთან დავბრუნდი. გავჩერდი. კიდევ ერთხელ შევხედე - მანქანაში იჯდა და თავზე წითელი ქუდი ეხურა.

ბიანკა: სულ ერთი წამით გავიფიქრე

დანი: მერე გავიფიქრე, მანქანაში მიზის გოგო, რომელსაც მაისურზე მწვანე კატა ახატია.

ბიანკა: ...რომ მანქანიდან უნდა გადავსულიყავი და გავქცეულიყავი.
დანი: მანქანაში ჩავჯექი და სიგარეტის კოლოფი გავუწოდე.

ბიანკა: მაგრამ ეს იყო სულ ერთი წამი (წამიერი ფიქრი იყო)

დანი: სანთებელა თუ გაქვსო - მკითხა

ბიანკა: იმიტო, რო მოწევის და ვაშლის წვენის და არყის სმის ხასიათზე ვიყავი.

დანი: არა, არ მაქვს-მეთქი.

ბიანკა: მანქანაში ჩაჯდა და სიგარეტი მომიტანა.

დანი: ისევ მაღაზიაში შევბრუნდი.

ბიანკა: ოღონდ... სანთებელას ყიდვა დაავიწყდა.

დანი: ლურჯი სანთებელა ვუყიდე.

ბიანკა: მაღაზიაში დაბრუნდა სანთებელის საყიდლად.
დანი: ისევ შევხედე - იჯდა და მელოდებოდა. ისე მესიამოვნა, რომ უცებ ვიგრძენი - არ მინდა, რომ ოდესმე დამტოვოს. მინდა, სულ ასე იყოს.
ბიანკა: ვიჯექი მანქანაში, კალთაში მედო სიგარეტი და პარკი... კიდევ გავიფიქრე, რომ...
დანი: სულ ჩემთან უნდა იყოს...

ბიანკა: უნდა ავიღო ეს პარკი და გავიქცე.

დანი: მთელი ღამე...

ბიანკა: მაგრამ მერე გადავიფიქრე.

დანი: და მომდევნო დღეებშიც.

ბიანკა: იმიტო რო მაინტერესებდა, მერე რა მოხდებოდა...

დანი: მანქანაში ჩავჯექი და სანთებელა მივეცი.
ბიანკა: რას მეტყოდა ეს უცნაური ბიჭი.

დანი: სიგარეტს მოუკიდა.

ბიანკა: სანთებელა მომიტანა.

დანი: მანქანა დავქოქე...

ბიანკა: მე სიგარეტს მოვუკიდე.

დანი: და წავედით.

ბიანკა: მანქანა დაქოქა.
დანი: ქალაქგარეთ.

ბიანკა: და დავიძარით.

დანი: შევხედე.

ბიანკა: ვეწეოდი და ფანჯარაში ვიყურებოდი. ვხედავდი სახლებს, ხეებს, მთებს...

დანი: ეწეოდა და ეს ყველაფერი მშვენიერი იყო

ბიანკა: თავს კარგად ვგრძნობდი. ცოტა გამოვფხიზლდი და კიდევ მომინდა დალევა.

დანი: იმდენად მშვენიერი, რომ სიტყვების ვერ აღვწერ 
ბიანკა: სად მივდივართ?

დანი: იმ მთაზე თუ ყოფილხარ, საიდანაც მთელი ქალაქი ჩანს?

5. ფლორი

ფლორი: იმ ღამით ძალიან უცნაური სიზმარი დამესიზმრა. ვითომ ბიანკა დილის 4 საათზე დაბრუნდა სახლში. ტანსაცმელი აივანზე გაფინა, რომ სიგარეტის სუნი გასვლოდა. დილით სამზარეულოში რძიან ყავას ვსვამდით, დედა შემოვიდა და თავისი ახალ კაცით (შეყვარებულით) დაიწყო ბაქიბუქი. ბიანკამ თქვა, პოპკორნი ვიყიდოთ და რამე ფილმს ვუყუროთო. დედამ პოპკორნისთვის ფული მისცა. ბიანკას მაღაზიაში ჩასვლა უნდოდა, მაგრამ თავის წითელ ქუდს ვერ პოულობდა. ყვიროდა - სად არის ჩემი ქუდიო?! და ამ დროს გამეღვიძა. კვირა დღე იყო, დილის 9 საათი და სულ მარტო ვიყავი.
როქსანა:

წუხელ ძაან დავთვერი (მაგრა გავილეშე) და რო გამოვფხიზლდი, ჩემი ნაცნობი იქ აღარავინ იყო. ბიანკაც წასულიყო. ვიფიქრე, ალბათ რობერტთან ერთად მოხია-მეთქო ან შეიძლება საერთოდ არც არაფერი ვიფიქრე. კაცმა არ იცის. აზრზე არ ვარ, სახლში როგორ მივედი. არა, უფრო სწორად, ვიცი. ალბათ ვიქტორმა მიმიყვანა, ანგელოზმა. მეორე დღეს კვირა იყო, სახლში ვიყავი და ბებიას ვეხმარებოდი.

ფლორი:

დედა საღამოს გამოჩნდა, აშკარად მარტო იმისთვის შემოიარა, რო ჩვენთვის საჭმლის ფული დაეტოვებინა. რამდენიმე დღით მივდივარო. კაი მეთქი და კარი დავკეტე. ბიანკაზე არაფერი მითქვამს. შემეშინდა, რო მაგის გამო მე მომხვდებოდა (გამლანძღავდა). თან, დარწმუნებული ვიყავი, რო გამოჩნდებოდა. მობილური სახლში დარჩა, ამიტო ვერანაირად ვერ დავუკავშირდებოდი.

როქსანა: ორშაბათს შევნიშნე, რო სკოლაში არ მოვიდა. მაგრამ რატომღაც არ მივაქციე ყურადღება.
ფლორი: კვირას საერთოდ ვერ დავიძინე. ორშაბათს ბიანკას სკოლაში მივედი.

როქსანა: პირველ შესვენებაზე მისი და მოვიდა და მკითხა, ბიანკასი რამე ხო არ იციო.

ფლორი: ჩემ თავს ვუთხარი, თუ სანამ სკოლამდე მივალ, 9 ძაღლს დავინახავ, დაბრუნდება-მეთქი. მარტო 7 დავინახე.

როქსანა: შაბათს ღამით სახლში აშკარად არ მისულა.

ფლორი: შუქნიშანთან ვიფიქრე - მწვანეს ანთებამდე თუ 4 ლურჯი მანქანა გაივლის, დაბრუნდება-მეთქი. მარტო ერთმა გაიარა.

როქსანა:

შემეშინდა. ვუთხარი, კლუბიდან ადრე წავედი და ბიანკა ჯერ კიდევ იქ იყო-მეთქი. სიმართლე რომ მეთქვა, რო ბიანკა ჩემზე ადრე წავიდა, მაშინ ფლორი მკითხავდა, ვისთან ერთად წავიდაო. მე კიდე ნაღდად არაფერი არ მახსოვდა. გალეწილი მთვრალი ვიყავი.
ფლორი:

სკოლაში რომ შევედი, გავიფიქრე: თუ როქსანას ქვედაბოლო აცვია, ჩემი და დაბრუნდება. როქსანას ჯინსები ეცვა. მითხრა, კლუბში ერთად წავედით, მაგრამ იქიდან ადრე წამოვედი და იმის მერე ბიანკასთან არ მილაპარაკიაო.

როქსანა:

ბიანკას და წავიდა. ვინც იმ ღამით „პრეზიდენტში“ იყო, ყველა გამოვკითხე. არავის დაუნახავს როდის წავიდა ბიანკა. რობერტს ვკითხე, რა უთხარი - მეთქი, მაგრამ მიპასუხა, საერთოდ არ მინახავსო. მაშინ ვიფიქრე, რო რაღაც საეჭვო ხდებოდა. მეათეკლასელმა ალინამ მითხრა, რო რობერტთან ერთად იყო კლუბში და კარგად დაინახა, რო ბიანკა ვიღაც მაღალ ბიჭთან ერთად წავიდა, ბიჭს შავი ჟაკეტი ეცვაო. ყველაზე საეჭვო ეს იყო, იმიტო რო ბიანკა უცნობებს არ დაყვება (უცნობს ნაღდად არ გაყვებოდა)

ფლორი: შემეშინდა და დედას დავურეკე. 

6. ბიანკა და დანი

ბიანკა: ქალაქს რო გადაჰყურებს იმ მთაზე მანამდე არასდროს ვყოფილვარ. იქ ისეთი გოგოები ხვდებიან, ვისაც მანქანიანი შეყვარებულები ყავთ. ძირითადად ზაფხულობით ადიან ხოლმე, იმიტო რო განსაკუთრებით სასიამოვნოა მანქანის სახურავზე ჯდომა და ვარსკვლავების ყურება.

დანი: ვიცი, რომ ამ მთაზე შეყვარებულებთან ერთად ადიან ხოლმე.
ბიანკა: ზაფხულში ეგეთი რომანტიული ვერ არი, იმიტო რო ცივა და ნისლია, არც ქალაქი ჩანს და არც ვარსკვლავები.

დანი: კარგი, წავიდეთო. და ვიფიქრე, თუ ღამით ამ მთაზე ავალთ, გამოდის, რო ჩემი შეყვარებული გახდება-მეთქი და ძალიან მესიამოვნა. 

ბიანკა: კაი, ავიდეთ-მეთქი.

დანი: ისეთი რაღაც ვიგრძენი, რასაც სიტყვებით ვერ აღვწერ.

ბიანკა: ცოტა გამიტყდა, იმიტო რო იმ მთაზე რობერტთან ერთად ასვლაზე ვოცნებობდი.

დანი: მიხვეულ-მოხვეულ გზას დავადექით, მუცელში მზის სხივები დამიხტოდნენ.

ბიანკა: ძილის წინ ვოცნებობდი და წარმოვიდგენდი, როგორ ავდიოდი იმ მთაზე რობერტთან ერთად.

დანი: და შემეშინდა.

ბიანკა: მანქანას გავაჩერებდით, გადმოვიდოდით და მზის ჩასვლას ვუყურებდით.
დანი: იმიტო რო, აზრზე არ ვიყავი, რა უნდა მექნა, იმ მთაზე რო ავიდოდით, მაგრამ თან...

ბიანკა: ახლა კი მაინტერესებდა სინამდვილეში რა მოხდებოდა. ავდიოდით მთაზე და თან...

დანი და ბიანკა ერთად: თავს ძალიან კარგად ვგრძნობდი.

დანი: ნისლში მივდიოდი, დაკლაკნილ გზაზე.

ბიანკა: ბურუსის გამო ბევრი არაფერი ჩანდა და ცოტა შემეშინდა.

დანი: ცოტა ხანში შეყვარებულების ადგილზე (მდელოზე) ავედით.

ბიანკა: მაგრამ რო ავედით, ვიფიქრე, ახლა არაყს გავხსნით-მეთქი.

დანი: მანქანაში გოგო მეჯდა და ვიგრძენი, რომ...

ბიანკა: ვგრძნობდი, რომ...

დანი და ბიანკა ერთად: ძალიან კარგად ვარ.

ბიანკა: მანქანა გააჩერა. არაყი პლასტმასის ჭიქებში ჩამოვასხი და ვაშლის წვენი დავამატე. იმან მითხრა, არ დავლევ, საჭესთან ვარო. და მე გავიფიქრე, ვა, რა კაი ბიჭი ყოფილა მეთქი. კაი ბიჭი რო არ ყოფილიყო, ხო არც გავყვებოდი. თან ვიქტორიც ხო მყავდა, ჩემი ანგელოზი. დარწმუნებული ვიყავი, რომ საიდანღაც გვიყურებდა.

დანი: არაყი დაისხა. მე არ მინდოდა. სუნზეც კი გული მერეოდა.

ბიანკა: არაყი და ვაშლის წვენი დავლიე და ხუთი ღერი მოვწიე. თან ვფიქრობდი, ეს ბიჭი ოდესმე მაკოცებს თუ არა მეთქი. არ ვიცი, ეს კარგი იყო თუ ცუდი. ამიტო კიდე დავლიე.
დანი: არაყი და ვაშლის წვენი დალია და ხუთი ღერი მოწია, მე კიდე ვუყურებდი და ვფიქრობდი, რა მაგარია (რა საოცრებაა) ახლა აქ რომ მასთან ერთად ვარ მეთქი.

ბიანკა: უსიტყვოდ მიყურებდა. (მიყურებდა და ხმას არ იღებდა)

დანი: და ვიცოდი, რომ არასოდეს მიმატოვებდა, იმიტო რო მე არ მივცემდი ამის უფლებას.

ბიანკა: ვაშლის წვენი მაინც არ გინდა?

დანი: და უცებ ვიგრძენი, რომ ძალიან მინდოდა იმ მწვანე კატის დანახვა.

ბიანკა: მითხრა, ტანსაცმელი გაიხადე და მაისური მაჩვენეო.

დანი: ნუ გეშინია. არაფერს არ გიზამ.

ბიანკა: და ზუსტად მაგ დროს შემეშინდა.

დანი: შენი მაიკა მომეწონა და კიდე მინდა შევხედო.

ბიანკა: მაგრამ თან მთვრალი ვიყავი და მაგრა მცხელოდა. თან ამ ბიჭის წყენინებაც (გაბრაზება) არ მინდოდა.

დანი: ქურთუკი და სვიტრი გაიხადა.

ბიანკა: სიგარეტს გავუკიდე, იმიტო რო უკვე ძაან მეშინოდა (შემეშინდა)

დანი: ოდესმე მწვანე კატა გინახავს? ოღონდ ეს კი არა, მაიკაზე რაც გახატია.

ბიანკა: არა.

დანი: ვუყურებდი და ვფიქრობდი, რაღაც მომენტში (ოდესმე) ხომ მაინც მომიწევს მისი გაშვება და ვგრძნობდი, როგორ მისერავდა კანს ათასობით დანა. ვუთხარი, როცა თავს ცუდად ვგრძნობ, მწვანე კატას წარმოვიდგენ-მეთქი.

ბიანკა: შემცივდა, მაგრამ ვერ გავბედე მეკითხა, შეიძლება ჩავიცვა?

დანი: თუ რამეს მთელი გულით წარმოიდგენ, ის აუცილებლად ახდება.

ბიანკა: რა სისულელეა. იმდენი რაღაც წარმომიდგენია, მაგრამ არაფერი ამსრულებია.

დანი: უცებ აკანკალდა.

ბიანკა: ყველაფერი დამიტრიალდა და მივხვდი, რო სახლში მინდოდა.

დანი: ერთჯერად ჭიქას ხელს უჭერდა და თან კანკალებდა.

ბიანკა: წასვლის დროა.

დანი: რატომ აღარ გინდა აქ ყოფნა?

ბიანკა: სასმელმა ცუდად გამხადა. 

დანი: მოდი, ცოტა ხანს კიდევ ვიყოთ. უკეთესად გახდები.

ბიანკა: შეგვიძლია ხვალ შევხვდეთ და ისევ ამოვიდეთ ამ მთაზე.

დანი: არ მჯერა შენი.

ბიანკა: ჯემპრს მაინც ჩავიცვამ 

დანი: კაი. (ჩაიცვი)

ბიანკა: სიგარეტს მოვუკიდე და მივხვდი, რომ სრულიად ფხიზელი ვიყავი, სიმთვრალემ გადამიარა. შიშისგან გამოვფხიზლდი (ძალიან შემეშინდა). კიდევ ერთხელ ვთხოვე, სახლში წამიყვანე-მეთქი. მითხრა, საწვავი გაგვითავდა და ქალაქში ვერ დავბრუნდებითო (ქალაქში დაბრუნების შანსი არ გვაქო). მანქანის კარის გაღება და გაქცევა მინდოდა. მაგრამ ჩაკეტილი იყო. ტირილი დავიწყე. პირველად ცხოვრებაში. (აქამდე არასდროს მიტირია) ვკითხე, რა გავაკეთო, რომ გამიშვა-მეთქი. მითხრა, არ გაგიშვებო და მუშტები დავუშინე.
დანი: ვუთხარი, მწვანე კატა წარმოიდგინე-მეთქი, იმან კიდე მითხრა - გიჟი ხარ და გამიშვიო. მე კიდევ ვუთხარი, ყველაზე საშინელ სიტუაციაშიც კი მწვანე კატას თუ წარმოიდგენ, ყველაფერი კარგად იქნება მეთქი.
ბიანკა: მერე მივხვდი, რომ ყვირილს და მუშტების რტყმას აზრი არ ჰქონდა.

დანი: მითხრა, არაფერი მესმის და ეს ყველაფერი იდიოტობააო. უფრო ახლოს მივიწიე, არყისგან ყარდა. მამაჩემივით. ეგ სუნი ბავშვობიდან თან დამყვება და მეზიზღება. უცებ ცუდად გავხდი.

ბიანკა: დედა გამახსენდა. და რობერტი. მერე მამაც. მამა, რომელიც სამი წელია არ მინახავს. მამა, რომელმაც დინოზავრის ხატვა მასწავლა უწყვეტი ხაზით.
დანი: ყელზე ხელები მოვუჭირე. ვკითხე, კატას თუ ხედავ მეთქი? თვალები გაახილა, თითქმის გამჭვირვალე თვალები ჰქონდა. თანხმობის ნიშნად თავი დამიქნია. თუ გტკივა, მწვანე კატაზე იფიქრე და ვერაფერს იგრძნობ-მეთქი. ისევ დამიქნია თავი. და რაც შემეძლო ძლიერად მოვუჭირე.

7. მწვანე კატა

ბუგი: თუ თვალებს მაგრად დახუჭავთ, უამრავ სტაფილოსფერ წერტილს დაინახავთ და მაგრა გაგისწორდებათ. სულ ეგრე ვაკეთებ, როცა ის დილა მახსენდება, დედამ რო ნაგვის გადასაყრელად გამიშვა. პარკი ნაგვის ურნაში მოვისროლე, მოვტრიალდი და როცა თოვლში რაღაც წითელი შევნიშნე. მივუახლოვდი, დავიხარე და მისი (ბიანკას) წითელი ქუდი ავიღე. ის ქუდი, რომელიც მე მოვუქსოვე. მაგრა შემეშინდა, ბიანკას ბინის კარს მივადექი და ზარი დავრეკე. კარი დედამისმა გამიღო, წითელი ქუდი დაინახა და ტირილი აუტყდა.
ფლორი: ვიცი, სულელურად ჟღერს, მაგრამ ეგრეა - ტელევიზორი (სატელევიზიო სიგნალი) რო ითიშება, პატარა წვრილი წერტილები რო ჩნდება, ქვიშის მარცვლებივით რაღაცეები რო ჩნდება, ხო იცით? სინამდვილეში ეგრე მიცვალებულები გველაპარაკებიან. ჩვენი ქვედა მეზობელი ამბობს, რო გარდაცვლილ ქმართან ეგრე კონტაქტობს. და მე მჯერა, რო ეგრეა. რამდენიმე წელიწადში მეც დაველაპარაკები ბიანკას. ზუსტად ვიცი. მაგრამ ჯერ პრაქტიკა მაკლია. ამიტო ყოველდღე ვაშტერდები ტელევიზორს და ვცდილობ, ეგ სიხშირე დავიჭირო. ერთ მშვენიერ დღესაც გამომივა.
რობერტი:

დაუჯერებელი რაღაც მოხდა. აი, ისეთი რაღაცაა, უცებ ტელევიზორში რო გაიგებ, გაიცინებ და მერე დასალევად ან ნაშის დასაკერად გახვალ. მარა როცა ესეთი რამე შენ ან ვინმე შენ ნაცნობს მოუვა, მერე მაგრა იზმენდები და დასალევსაც იკიდებ და ნაშებსაც. ბოლოს ბიანკა იპოვეს. მისი სახლის ახლოს, კანალიზაციის დიდ მილში. პარკებში იყო გახვეული და დასკოჩილი. შარშან, ახალ წელს ფართიზე (წვეულებაზე) ვაკოცე. ეხლა რო მახსენდება, მბურძგლავს. აშკარად მოვწონდი. ყოველ შემთხვევაში, პოლიციაში ეგრე ამბობენ. 

საერთოდ აღარაფრის კეთება აღარ მინდა. არც სწავლის ხასიათზე ვარ და არც სადმე გასვლის. მინდა, სავარძელში ვეგდო და ჭერს ვუყურო. მაგრა ტეხავს, რა. ჰო, ალბათ სკოლასაც დავამთავრებ, უმაღლესში ჩავაბარებ, მანქანას ვიყიდი, სამსახურებს შევიცვლი, ცოლს მოვიყვან, შვილები მეყოლება, მერე დავბერდები და ჯოხით ვივლი. მარა ყოველთვის, აი, ყოველთვის მემახსოვრება ეს ამბავი. ყოველთვის. სიკვდილამდე.

ბუგი: 

იცით ახლა ყველაზე მეტად რა მისწორდება? სასტუმროს სახურავზე ავდივარ და ქალაქს გადმოვყურებ. ვუყურებ მანქანებს და ხალხს. მინდა, მქონდეს მილიარდი ფერადი ტაბლეტი, ყველას გადავყლაპავდი, გამეზრდებოდა პლასტმასის უზარმაზარი ფრთები, ავფრინდებოდი ძაან მაღლა, ისე მაღლა, რო ვეღარაფრის დანახვას ვეღარ შევძლებდი.
როქსანა: 

ვიღვიძებ, ვისხამ სუნამოს, გავდივარ უბანში, ჩავუვლი გაზეთების ჯიხურს, მივდივარ სკოლაში, გადავიწერ მათემატიკის დავალებას, ვაცდენ ბიოლოგიას, ვეწევი პარკში, შაბათს საღამოს ველოდები, რომ „პრეზიდენტში“ წავიდე. ტელეფონში ისევ მიწერია ბიანკას ნომერი. ვერ ვშლი.

ბიანკა: დედამიწის მსგავსი 7000 პლანეტა არსებობს. უმეტესობა მწვანეა და ნარინჯისფერი. ზოგს ცეცხლოვანი კუდი აქვს. გამუდმებით ერთმანეთის გარშემო ტრიალებენ, ძალიან დიდი სიჩქარით. ხანდახან ისე სწრაფად, რომ პლანეტები ერთმანეთს ეჯახებიან და მილიარდობით ციცქნა მანათობელ ნაწილებად იშლებიან. ეგ ნაწილები ვარსკვლავებია. რომელიმე ეგეთ ვარსკვლავზე რომ მოხვდე, ჯერ უნდა მოკვდე. ეგ რთული არ არის. ამბობენ, სიკვდილამდე თვალწინ მთელი ცხოვრება ჩაგიქროლებსო, მარა სისულელეა. სიკვდილამდე ცხოვრობ. და მერე უცებ რომელიღაც ეგეთ ვარსკვლავზე იჩითები. ცოტა უცნაურია და ყველაფერს ზემოდან უყურებ. მე დავინახე ჩემი თავი - მანქანაში ვიჯექი, დანი გვერდით მეჯდა და მელაპარაკებოდა.
დანი: 
ოდესმე მწვანე კატა თუ გინახავთ? ძალიან მაგარი რამეა. დამიჯერეთ. ვერ ავხსნი. უბრალოდ წარმოიდგინეთ ჩვეულებრივი კატა, ნებისმიერი, გინდა ზოლიანი, გინდა უზოლო. და მერე წარმოიდგინეთ იგივე კატა, ოღონდ მწვანე ფერის. 

უმაგრესი რამეა. ცოტა საშიშიც. წარმოიდგინეთ, რომ ფაბრიკის უბანში მოძრაობთ, ყველაფერი საზიზღარია, ნაცრისფერი. ხედავ ბებერ ქალებს, პარკებით ხელში... ვიღაც დაღლილი ქალი აივანზე სარეცხს ფენს, მაგარი გათიშულია, თვალები ჩაშავებული აქვს. პირველი სართულიდან ბანძი მუსიკა გესმის, ბირჟავიკები სადარბაზოებთან დგანან, ბიჩოკებს ეწევიან და მზესუმზირის ნაჭუჭის ფურთხებით სკდებიან. მთელ უბანში შემწვარი ქონის სუნი დგას, აყროლებული ქოლგასავით გადაფარებია ქუჩას. და უცებ ხედავ მწვანე კატას. შეიძლება სამზარეულოს ფანჯრის რაფაზეა წამოსკუპული ან მაღაზიის წინ მიატასავებს, ანდა ვიღაც გამვლელს ფეხქვეშ გაუძვრება და მიიპარება.

